
六月賜楊廷和謚文忠王廷相謚肅敏梁材謚端肅曾銑

謚忠愍楊守謙謚恪愍商大節謚端愍孫繼魯謚淸愍林

後謚貞肅吳廷舉謚淸惠

七月賜楊繼盛謚忠愍子應尾爲國子生○原任山東副

使王世貞上書訟父忬𡨚詔復忬原職○裁革內府各監

局官匠六百六十二員○太常少卿周怡疏定君志以修

德業語多刺時　　上怒落級外補○傳諭　聖駕十二

日幸藩邸高儀以廵幸無名恐開逸游之端疏請停止科

臣何起鳴王好罷各䟽諫不從

八月給事中吳時來言兩廣總督譚綸總兵兪大猷戚繼

光宜使專練邊兵以省諸鎮徵調兵部覆言大猷才宜于

南嘗試于北不效且老矣乃召才還京○上幸太學賜輔

臣宴鈔錠有差○耿定向請南畿鄕試太學生去皿字號

太學諸生因中式不及額遮典試王希烈孫鋋道毆之祭

酒呂調陽及兩守備臺省各奏論諸生互有異同喧襍難

辨詔刑部尙書孫植鞠之植謂祭酒專職卽所奏姓名命

同者坐戍後復編號如初　上欲詣天壽山行秋祭禮徐

階言天壽山後卽黃花鎮外卽虜地邊報東虜土蠻等欲

犯喜峯口西虜把都兒欲犯古北口柰何輕試于危　上

乃止○遣武英殿大學士陳以勤祭先師孔子

--

九月上問户部曰京帑貯金幾何以贍軍國足備幾年部

覆言京帑所存僅足三月計今歲尙𧇊九月有餘邊軍百

萬悉無所需　上大駭曰軍儲缺乏至此乎朕一切正供

之外未嘗妄費卿其悉心經理毋忽○罷提督團營內使

徐階等疏團營起于景泰至嘉靖庚戌虜薄都城戎務大

壞乃革營法撤內臣事權歸一數年來漸有成效請勿遣

內臣輕變　先帝之法從之

十月虜寇薊州殺參將吳昂○黃台吉寇偏頭關　上怒

命逮繫鎮廵劉燾王之誥副參田世威等訊治命閣部與

文武臣寮商禦虜策以聞給事中馮成能從新河來相度

南北地勢條陳上中下流三患請爲未然之防令諸臣熟

計以聞○本兵楊博上邊議

　〈畧曰狂胡匪茹分道憑陵東犯薊鎮則九重震驚西犯偏關則三晉騷動今按各邊地勢旣殊戰守互異薊州〉

　〈昌平保定三鎮有墙可恃但乘高據險匹馬不入卽爲上策宣大遼東山西四鎮無墙可守難保不入但堅壁〉

　〈淸野使虜無所獲卽爲中策薊昌合聽督臣修補邊垣分兵戰守宣府山南東路咫尺昌平四海邊至道八達〉

　〈嶺皆賊徑所由宜統重兵護南山以衛陵寢武門寧武偏頃均山西門户雁寧外倚大同而偏頭西連延綏獨〉

　〈當虜衝邊長八百餘里兵不滿萬故有臣議撤撻邊止令居中相機戰守保鎮紫荆倒馬獻泉頗稱天險蔽以〉

　〈宣大必偵虜南窺洪蔚然後乘邊不守大同外與虜鄰先年總兵梁震海伺虜入寇輒令動兵擣巢虜畏之今〉

　〈用此可以禦虜遼東一鎮濱海鄰夷中通一線之路兵食咸仰本鎮地腴收稔惟墾荒豐積足以稱雄矣〉

召戚繼光入京協理戎政○逮原任宣大總督楊順于獄

